ՏԵՂԵԿԱՆՔ
«Հայաստան-Դիմակայուն Սյունիք» ծրագրի ջրամատակարարման բաղադրիչի նախապատրաստման նպատակով խորհրդատվական ծառայությունների տրամադրման վերաբերյալ hամագործակցության համաձայնագրի հաստատման նպատակահարմարության վերաբերյալ

Եվրոպական ներդրումային բանկի (ԵՆԲ), ՀՀ տարածքային կառավարման և ենթակառուցվածքների նախարարության, ՀՀ տարածքային կառավարման և ենթակառուցվածքների նախարարության ջրային կոմիտեի և Հայաստանի տարածքային զարգացման հիմնադրամի միջև 2026թ. փետրվարի 4-ին ստորագրվել է Համագործակցության համաձայնագիր՝ նպատակ ունենալով ապահովել «Հայաստան-Դիմակայուն Սյունիք»  /Armenia Resilient Syunik Program (RESYP)/ ծրագրի ջրամատակարարման բաղադրիչի նախապատրաստման խորհրդատվական ծառայությունների իրականացումը։
 «Հայաստան-Դիմակայուն Սյունիք» ծրագրի շրջանակում ջրամատակարարման բաղադրիչը համարվում է ծրագրի առանցքային ուղղություններից մեկը, որի նպատակն է ապահովել Սյունիքի մարզի գյուղական և քաղաքային համայնքների խմելու ջրի հասանելիություն, երկարաժամկետ կայունություն և ջրային ռեսուրսների արդյունավետ կառավարում: Մարզի ենթակառուցվածքների ներկայիս իրավիճակը պահանջում է տեխնիկական և կառավարման լուծումների համալիր մոտեցում՝ ներառյալ տեխնիկական, ֆինանսատնտեսական և սոցիալական բաղադրիչները:
Ջրամատակարարման բաղադրիչի նախապատրաստման համար խորհրդատվական ծառայությունների ներգրավումը թույլ կտա իրականացնել հետևյալ հիմնական նպատակային աշխատանքները՝
1. Նախագծերի նույնականացում և ընտրություն
Ջրային ռեսուրսների, տեխնիկական վիճակի, սոցիալ- տնտեսական կարիքների, բնապահպանական և կլիմայական ռիսկերների վերլուծություն՝ առաջնահերթության չափանիշների հիման վրա: Համայնքների մասնակցությամբ գնահատման և խորհրդատվական հանդիպումների միջոցով ընտրվում են ներդրումային ծրագրերի նախագծերը:
2. Նախագծերի փաստաթղթավորում
Ընտրված նախագծերի ներդրումային պատրաստության մակարդակին հասցնելու նպատակով պատրաստվում է կիրառելիության ուսումնասիրություն՝ տեխնիկական, ֆինանսական, տնտեսական, բնապահպանական և ինստիտուցիոնալ վերլուծություններով: 
3. Կլիմայական և բնապահպանական անվտանգության ինտեգրում
Պաշտոնապես գնահատվում են նախագծերի կլիմայական և բնապահպանական ռիսկերը, պատրաստվում են ESIA, ESMP և SEPs՝ ներդրումների կայունությունը ապահովելու համար:
4. Ֆինանսական ու սակագնային ռազմավարություն
Վերլուծվում է ծառայությունների մատչելիությունը համայնքների համար՝ ապահովելով ցածր եկամուտ ունեցող խմբերի հասանելիությունը: Գործողության ընթացքում մշակվում է սակագնային ռազմավարություն, լրացուցիչ սուբսիդավորման կամ եկամուտների բազմակիացման մեխանիզմներ, ներդրումային ծախսերի և շահագործման ծախսերի հաշվարկներ:
5. Գնումների նախապատրաստում
Պատրաստվում են գնումների փաստաթղթերը՝ համապատասխանելով EIB-ի գնումների ուղեցույցին և ՀՀ օրենսդրությանը, աջակցություն է ցուցաբերվում հրապարակման, նախնական հանդիպումների և պահանջվող խորհրդատվական գործընթացներում, ինչպես նաև իրականացնող թիմի կարողությունների ուժեղացման ուղղությամբ:

Խորհրդատվական ծառայությունների տրամադրումը նախատեսված է միջազգային փորձագետների կողմից՝ համապատասխան ոլորտներում փորձառությամբ, ինչը ապահովում է ծրագրի տեխնիկական և տնտեսական հիմնավորվածությունը: Նման նախապատրաստական աշխատանքները թույլ կտան նվազեցնել ներդրումային ռիսկերը, բարձրացնել ծրագրի արդյունավետությունն ու նպաստել ջրամատակարարման համակարգերի երկարաժամկետ կայունության ապահովմանը:

